
“BADIRUDI HIZKUNTZA 
ESKOLA ENPRESA PRIBATUA 
BAILITZAN KUDEATU NAHI 

DUELA HEZKUNTZA SAILAK”

“Geuk erabakiko dugu 
nor etorriko den Europar 
Batasunera”

JAUME GELABERT
Iruñeko Hizkuntza Eskolako euskara irakaslea da 

Gelabert. Euskara ikasteko eskaintza da murriztu duten 
bakarra Eskolan, Nafarroako Gobernuko Hezkuntza 

Departamentuak hala erabakita.
ARGIA.EUS (2023-09-19)

URSULA VON DER LEYEN 
Europako Batzordeko presidenteak “Migrazio 
irregularra gelditzeko” plana aurkeztu du, Italiako 
eskuin muturreko lehen ministroarekin batera. 
2023-09-19

“Gure batzokien konfort-etik 
ateratzeko unea da, 
errealitate berrietara 
parez pare irekitzekoa”

DIANA FRANCO

TEKNOLOGIA

Deserosotasune-
rantz

Pasa den astean, Extremaduran, nes-
ka gazte batzuek salatu zuten adimen 
artifiziala erabiliz euren aurpegiekin 

sortutako pornografia sintetikoa sareetan 
partekatu zutela. Adimen artifizialak gure 
gizartean ditugun tresna berriak dira, iraul-
tzaileak, eta eskura daude. Gainera, adimen 
artifizialek eremu digitala eraldatzeko gai-
tasuna dutela dirudi, eta horrekin batera 
gure gizarteak.

Baina prestatuta gaude gizakiok eralda-
keta berri hau ulertzeko eta bizitza on ba-
ten helburura egokitzeko? Beharbada asko 
bai, baina denok ez. Badirudi teknologien 
garapena ez dagoela gure gizarteen heldu-
tasunari egokituta. Balioetan indartsuak 
diren gizarteak ez ditugun heinean, bai 
teknologiek bai gizakiok bortizkeria eta 
bazterkeria errepikatzen jarraituko dugu.

Data bertsuetan, LAB sindikatuak anto-
laturiko “Digitalizazio Burujabea Hezkun-
tzan Topaketa” ikus ahal izan nuen. Haus-
narketa interesgarriak partekatu ziren, 
tartean Iratxe Esnaolaren hauxe: “Hezkun-
tzan egiten ari garen digitalizazio ereduan 
ez da hausnarketa sakonik egin”. Hausnar-
tzea gizakiok sorturiko egituretan, publiko 
zein pribatu, ez da erraza, sistemak geldi-
tzea ekartzen du, eta horrek diru kontutan 
sartzen gaitu. Gainera, erabakiak hartzera 
bideratzen gaitu, eta erabakiak ez dira beti 
denontzako onuragarriak izango.

Bitartean, hausnarketa bideratzen ez 
badugu, nork hartzen ditu erabakiak? Zein 
helbururekin? Erakunde askotan, teknolo-
giari loturiko erabakiak erosotasunagatik 
hartzen dira, erabaki zuhurrak, arazorik 
emango ez dutenak. Eta sarri, teknikariok, 
sistemen zaintzaileok, horretarako heziak 
izan gara. Baina bizi dugun mundua hain 
da konplexua, ezen, teknologia erosoenak 
gure bizitzak, gizarteak eta herriak mende-
ratzeko teknologia ere bilakatu direla. Pu-
blizitate enpresen adimen artifiziala haur, 
gazte eta familietan sartu dugu, hezkun-
tzan txertatu ditugun sistemen bitartez. 
Ez da erraza izango, ezta erosoa ere, baina 
hezkuntzan dugun digitalizazio ereduaz 
sakonago hausnartu beharko genuke. 

ANDONI ORTUZAR 
Euskadi Buru Batzarreko presidentea, 
EAJren Alderdi Egunean. 
2023-09-24


